
mailto:scienceproblems.uz@gmail.com
https://t.me/scienceproblems_uz

Республикамизда юксак миллий ва умуминсоний маънавий қадриятларга 

асосланган янги демократик жамият барпо этилмоқда. Амалга оширилаётган туб 

ижтимоий-сиёсий, иқтисодий, ҳуқуқий ва маънавий ислоҳотлар инсон ва унинг 

манфаатларига хизмат қилмоқда.  

Бу ижтимоий-сиёсий ва иқтисодий жараёнларнинг чуқурлашуви ва 

ривожланишида субъектив омиллар – инсоннинг ақл-идроки, тафаккур тарзи, 

интеллектуал салоҳияти, иқтидори, эркинлиги ва ижодкорлиги каби фазилатлар 

алоҳида рол ўйнамоқда. Буларни ҳаракатга келтирадиган ботиний куч маънавий 

манфат, эҳтиёж, интилишлар бўлиб, улар орасида ахлоқий эҳтиёж алоҳида ўрин тутиб, 

уни шакллантириш, тарбиялаш, энг муҳими, қондириш эса ижтимоий зарурият 

ҳисобланади. 

Бинобарин, ақлий ва ахлоқий салоҳиятни мустаҳкамлаш Ўзбекистон 

тараққиётининг устувор йўналиши бўлиб, Республикамиз Биринчи Президенти 

И.А.Каримов таъкидлаганидек, “Бугунги шиддатли даврда чинакам маънавиятли ва 

маърифатли одамгина инсон қадрини билиши, ўз миллий қадриятларини, миллий 

ўзлигини англаши, эркин ва озод жамиятда яшаш, мустақил давлатимизнинг жаҳон 

ҳамжамиятида ўзига муносиб ўрин эгаллаши учун фидойилик билан кураша олиши 

мумкин” [1.Б.16]. 

Ёшларимизни жисмонан ва маънан баркамол авлод этиб тарбиялаш борасидаги 

ислоҳатлар ҳаётимизнинг барча соҳалари билан ўзаро чамбарчас боғланган ҳолда, 

тизимли ва босқичма-босқич амалга оширилмоқда. Бу ҳол санъат ва маданият соҳасида 

ўз аксини топмоқда.  

Ижодкор шахсларнинг шаклланишида илмий ижод ва мантиқий фикрлаш муҳим 

аҳамият касб этиб, бу жараённинг илмий-методологик асосларини ўрганиш, 

шаклларини ишлаб чиқиш, амалиётга жорий этиш борасида ўзига хос метод ва 

методологияни яратиш, бунда анъанавий ва замонавий таълим тизимига таяниш 

куннинг долзарб масаласи ҳисобланади.  

Инсон ва уни тарбиялаш, етук шахсни камолга етказиш масаласи қадимдан Шарқ 

олимлари, мутафаккир ва донишмандларининг диққат- марказида бўлиб келган. Улар 

инсон зотини юксакликка кўтарганлар, уни тирик мавжудотлар орасида энг аълоси деб 

ҳисоблаганлар.  

Мозийда яшаб ўтган мутафаккирларнинг инсон ва уни яшашдан мақсади, 

мукаммал жамият, одил ва маърифатли шоҳ, комил инсон ҳақидаги қимматли фикрлари 

ҳозиргача ўз қадрини йўқотмасдан, инсониятга хизмат қилмоқда. 

Ўзбек халқининг минг йиллик тарихида дунё илм-фанига тамал тошини қўйган 

улуғ аллома ва мутафаккирлар яшаб ижод этганки, улар фаолиятининг асосини илмий-

ижод ва мантиқий фикрлашини такомиллаштириш масалалари ташкил этади. 

Ўрта асрлар Шарқ тарихи шундан далолат берадики, маданият ва таълим-тарбия, 

тиббиёт, адабиёт, санъат ва архитектура соҳаларидаги беқиёс юксалиш, илмий 

мактабларнинг вужудга келиши, янги-янги истеъдодли авлодлар тўлқинининг пайдо 

бўлиши ва вояга етиши – буларнинг барчаси биринчи навбатда иқтисодиёт, қишлоқ ва 

шаҳар хўжалигининг анча жадал ўсиши, ҳунармандлик ва савдо-сотиқнинг юксак 

даражада ривожланиши, йўллар қурилиши, янги карвон йўлларининг очилиши ва 

авваламбор нисбий барқарорликнинг таъминланиши билан бевосита боғлиқ бўлган [2]. 

Халқимиз тарихий тараққиёти Ўрта асрларда тубдан ривожланиб, ҳар бир фан 

соҳасида йирик тадқиқот олиб борган алломалар ва мутафаккирлар етишиб чиқди. 

Шунингдек, ижтимоий-сиёсий, маданий-маърифий ҳаётда, жумладан, мусиқа санъатини 

тараққий эттиришда ҳам жиддий ўзгаришлар юз берди. Бу даврга келиб, халқнинг 

табиий-ҳаётий эҳтиёжи асосида пайдо бўлган мусиқа асарлари бадиий жиҳатдан 

юксалди ва оммалашди. 

Қадимги ва Ўрта асрлар Ўзбекистон ҳудудидаги санъат, унинг ҳолати тўғрисида 

фикр юритганда икки жиҳатга эътибор бериш лозим. Биринчидан, азал-азалдан ушбу 

ҳудудда анъанавий тарзда санъатнинг турли шакллари ривожланиб келган. Улар айни 

пайтда икки дарё оралиғида қадимдан яшаб келган ўзбек халқининг миллий маданий 

меросининг ўзагини ташкил этади. Айни пайтда, иккинчидан, Ўзбекистоннинг ҳозирги 

ҳудудида юз берган этномаданий жараёнлар, халқларнинг буюк кўчишлари, турли 

даврларда истилолар ҳам ўз таъсирини ўтказмасдан қолмаган. Мазкур жараённи ўрта 

асрлар қўшиқчилик санъати мисолида ҳам кўриш мумкин. Бу даврда қўшиқчилик 

санъати жанрларининг бойиши янада кучайди. Анъанавий ғазаллар, тароналар, 

қасидалар билан бирга амал, нақл, пешрав каби жанрларнинг пайдо бўлиши миллий 

санъат ривожланишида янги босқич бўлди. Уйғониш даврида Марказий Осиё халқлари 

қўшиқчилик санъати назарий асослари Абу Наср Форобий (IX-Х асрлар), Абу Али ибн 

Сино (Х-ХI асрлар), Ибн Зайло (ХI аср), Сафиуддин ал-Урмавий (ХIII аср), Маҳмуд аш-

Ширози (ХIII аср), Абдулқодир Мароғий (ХIV аср), Абдураҳмон Жомий (ХV аср), 

Зайнулобиддин Хусайний (ХV-ХVI асрлар) каби қатор мутафаккирлар тадқиқотларида 

янада такомиллаштирилди [5.Б.13-14]. 

Ўрта аср шарқ мутафаккирлари ва алломалари орасида Шарқ мусиқаси 

билимдони ҳамда бирор мусиқа асбобини яратган ижодкорлар ҳақида илк бор 

маълумот берган асар бу – “Таворихи мусиқийн” асаридир. Унинг муаллифи Мўжизий 

бўлиб унинг таржимаи ҳоли хусусида бизга тўлиқ маълумотлар етиб келмаган. 

Фақатгина унинг “Таворихи мусиқийн” асарида ёзганидек, у ушбу асарни 1854 йилда 

ёзиб тугатган. Унинг тўлиқ исми Исматулла бинни мулло Неъматулло Мўжизий бўлиб, 

Хўтанда вафот этган. Ушбу рисолада жами 17 та мусиқа илми намоёндаларининг ҳаёти, 

ижоди ва мусиқа илми соҳасида олиб борган ижодлари ҳақида маълумотлар берилган. 

Шарқ мусиқа илми намоёндалари орасида Абу Наср Фаробий, Мовлоно Аълий, Хўжа 

Шаҳобиддин, Абдулло Марваийт, Абдураҳмон Жомий, Низомиддин Миралишер Навоий, 

Муҳаммад Ҳоразмий, Нўмон Самарқандий, Мавлоно Соҳиб Балхий, шайҳ Сабоий 

Самарқандий, Қодирхон Ёркандий, Паҳлавон Маҳмуд, Мовлоно Лутфий, Юсуф Сакокий, 

Омонисахоним ва бошқа мусиқашунослар ҳаёти ва ижоди ҳақида кўплаб маълумотлар 

келтирилган [3.Б.35-36].  

Уйғониш даврининг буюк олими Абу Наср Форобий анъанавий қўшиқчилик илми 

билан жуда жиддий шуғулланган. Унинг “Мусиқа ҳақида катта китоб” номли 

фундаментал ишида ўрта аср мусиқаси тарихи ва назарияси масалалари, мусиқа яратиш 

тамойиллари ва мусиқа асбобларининг тузилиши ёритилган. Форобий дунёқараши 

жаҳон цивилизациясининг мураккаб босқичларидан бири бўлмиш IХ-Х асрларнинг 

кучли ва заиф томонларини ўзида мужассам этиб, шу давр маданий ютуқларининг 

илмий синтези бўлиб қолди. Форобий фалсафаси IХ-ХIII асрлар Марказий Осиё, Яқин ва 

Ўрта Шарқ, Шимолий Африка ва “араб” Испаниясининг ижтимоий-фалсафий тафаккури 

ривожига ҳал қилувчи таъсир кўрсатди. Кейинчалик бу таъсир Европага ҳам ёйилди. 

Форобий ўзига хос қимматли ғояларни илгари сурдики, бу билан янги фалсафий оқимга 

асос солди ва шу тариқа Шарқ ва Ғарб маънавияти ва маданияти тараққиётида муносиб 

из қолдирди.  

Санъатда, айниқса қўшиқчилик санъатидаги транформацион жараёнлар Амир 

Темур даврида айниқса кучайди. Ушбу санъат соҳасида демократик жараёнларнинг 

мавжуд бўлишини ҳам Амир Темур даври билан боғлаш тўғри бўларди, зеро айнан Буюк 

Соҳибқирон ташаббуси билан мусиқий поэтик мусобақаларни уюштириш вужудга 

келган. Мусиқачи, ашулачи ва шоирлардан иборат бўлган ижодий гуруҳлар асосан халқ 

ва мумтоз анъаналарга суяндилар. 

Х-ХI асрларда Ўрта Осиёдан чиққан олимлар томонидан араб тилида яратилган 

мусиқа илмига оид уч мухим асар қўлёзмалари ХХ аср араб шарқшунослари томонидан 

тадқиқ этилган, танқидий матнлари тузилган ва нашр этилган. Биринчиси, Ибн 

Синонинг “Мусиқа илми тўплами№ нинг танқидий маши 1956 йил Кохирада нашрдан 

чиқди. Танқидий матн ва китоб муқаддимасини Закария Юсуф тайёрлаган. 

Муқаддимада “Мусиқа илми тўплами”нинг мавжуд ва малум қўлёзмалари хақида гап 

боради. Китобда яна Махмуд Ахмад Ҳафнийнинг кириш сўзи бор. Кириш сўзида ўрта 

асрлар Шарқ мусиқашунослиги, Киндий, Форобий ва Ибн Сино мусиқий-назарий 

қарашлари мухокама қилинади ва танқидий матнни тайёрлашда фойдаланилган 

қўлёзмалардан иккитасига баҳо берилади. Умуман, Ибн Синонинг “Мусиқа илми 

тўплами” асарининг танқидий матни учун ёзилган муқаддима илмий жихатдан 

камтарона ёзилган. Иккинчиси 1964 йил Закария Юсуф Ибн Зайланинг “Мусиқага оид 

тўлиқ китоби” нинт танқидий матнини чоп этди. Нихоят, 1967 йили Фаттоc Абдулмалик 

Ҳашаба Форобийнинг “Катта мусиқа китоби”нинг танқидий матнини илмий шархи 

билан эълон қилди. Мазкур тадқиқотга Маҳмуд Аҳмад Хафний мухаррирлик қилди ва 

кириш сўзи ёзди. Бундан ташқари, танқидий матн олдидан тадқиқотчи Ғаттоc 

Абдулмалик Хашабанинг муқаддимаси бор. Устоз Хашаба бетма-бет бериб борган 

шархлар ҳажми танқидий матннинг хажмидан анча катта. Матннинг шарҳи илмий 

томондан пухта жиҳозланган. Аммо мусиқий - назарий масалаларнинг тахлилида ҳам, 

мусиқий атама ва тушунчаларнинг шарҳида хам, ҳамма нарсани арабчалаштиришга 

мойиллик бор [4.Б.14-15]. 

Фаҳриддин ар-Розий Шарқда биринчилардан бўлиб илмий методологияга асос 

солган. Абу Райҳон Берунийдан кейинги давр ўрта аср шарқ фалсафасини ўз фикрлари 

билан бойитди. Машҳур калом олими ва диний фалсафа намоёндаси бўлган. У қомусий 

олим бўлиб, Рай шаҳрида туғилган бўлса-да, ҳаётининг кўп қисми Бухоро, Самарқанд, 

Насаф, Хоразм, Банокат ва Марвда яшаган. Жумладан,  Бухорода буюк мутафаккирлар 

Абу Али ибн Сино ва Абу Наср Форобий таълимотларидан таҳсил олади, илмий 

баҳсларда қатнашади. Хиротда унинг учун махсус мадраса таъсис этилган, шайҳулислом 

лақаби билан машҳур бўлган.Фахриддин ар-Розий Арасту, Абу Али ибн Сино ва бошқа 

алломаларнинг асарларига шарҳлар ёзган. Фахриддин Розийнинг вафоти ҳақида ҳам 

олимлар орасида турли фикрлар мавжуд. Баъзилари Хоразмда, баъзилари Рай шаҳрида, 

яна бошқалари Ҳиротда вафот этган дейишади. Аммо кўпчилиги унинг Хоразмда оғир 

касаликка чалинганини эътироф этиб, у ерда вафот қилганига гувоҳлик беришади. 

Шунга кўра, Фахриддин Розий ҳижрий 606 (милодий 1209) йили рамазон ойининг 15 

кунида боқий дунёга кўчгани айтилади. Фахриддин Розийнинг “Жомеъ ул-улум” 

(“Илмлар тўплами”) асари қомусий асар бўлиб, Хоразмшоҳ Алоуддин Такаш илтимосига 

биноан ёзилган. Ҳар бир фан асослари 3 га бўлиниб, оддийдан мураккаб тамойили 

асосида тушунтирилади: оддий асослари (ал усул ал зоҳирот), мураккаб (ал усул ал 

мушкулот), такрорлаш учун саволлар (ал имтиҳонот). Асарнинг 47 боби “Мусиқа” боби 

ҳисобланади. Фаҳриддин ар-Розий фикрича “Ҳеч ким ҳақиқий онг ва жисмоний ҳолат 

билан тирик одамларча тафаккур қилишга эга бўлишдан кўра мусиқа илмига чуқурроқ 

кириб бора олмайди” [7.Б.26]. 

Шарқ олимларининг назарий қарашлари мусиқа тажрибаси асосида шаклланган 

бўлиб, улар ўз рисолаларида мусиқа чолғусини жамиятда тутган ўрни ва аҳамияти 

ҳақида атрофлича маълумот берганлар. Абу Наср Муҳаммад Форобийнинг (873-950) 

“Мусиқа ҳақида 414 катта китоб” (“Китоб ал-мусиқа ал-кабир”), Абу Али ибн Синонинг 

(980-1037) “Даволаш китоби” (“Китоб ум-шифо”) қомусидаги “Мусиқа ҳақида рисола”, 

Ал Хоразмийнинг Х аср “Билимлар калити”, Сафиуддин Урмавийнинг (1216-1294) 

“Олийжаноблик ҳақида китоб” ёки “Шарафий китоби”, Абдураҳмон Жомийнинг (1414-

1492) “Мусиқа ҳақида рисола”, Абдулқодир Мароғий ХВ аср “Мусиқа илмида оҳанглар 

тўплами” (“Жами ал-алҳон фи-илм ал-мусиқий”) рисолаларида мусиқа ижрочилиги ва 

ҳалқ чолғу асбоблари ҳақида муҳим маълумотлар берилган. 

Мусиқий чолғуларни илмий таснифлаш анъанаси кейинги давр манбаларида ҳам 

давом этганини кўриш мумкин. Ибн Зайла (ХI) ўзининг “Мусиқага оид тўлиқ китоб”да 

мусиқий чолғуларни таснифлаб, уларни қуйидаги гуруҳларга бўлади: 

− торли, пардали тирнама асбоблар -уд ва танбур кабилар;

− торли, пардаларсиз, нағмалар орасидаги фарқ торнинг узун ва қисқалиги

билан белгиланувчи чолғулар -санж ва шохруд кабилар; 

− торли пардаларсиз, нағмалар орасидаги фарқ эшак ва харраклар воситасида

торни қисқартириш ё узайтириш орқали белгиланувчи асбоблар - анқо кабилар; 

− торли, болғача, чўплар билан уриб чалинувчи асбоблар -хитой чанги кабилар.

− пуфлама-дамли асбоблар - най, ярўа, арғанун, сурнай ва мешли сурнай кабилар;

− чўзиқ муттасил товушли асбоблар – най, сурнай ва рабоб (камончали асбоб)

кабилар; 

− усул бериб турувчи урма асбоблар – ноғора, доира, қўлқарсак кабилар.

Ибн Зайла чолғуларни таснифлаш билан бирга, ёқимли товуши билан ажралиб

турувчи ва инсон халқумига тақлид қила оладиган чолғулар номини келтиради, уларни 

қайси гуруҳга мансублигини аниқ қилиб (рабаб(камонли чолғу), мазамир (дамли чолғу), 

уд (торли тирнама чолғу), миъзафа (арфасимон чолғу) кўрсатиб ўтган. Алломани 

усталик билан мусиқий чолғуларни товуш чиқариш хусусиятига қараб берилган 

таснифоти, уларни тасаввур этишимизга ёрдам беради. Бу алломадан фарқли ўлароқ 

эронлик мусиқа назариётчиси Қутбиддин аш-Шерозий (1236-1310) “Дар илми мусиқий” 

(“Мусиқа илмида”) рисоласида мусиқа чолғулари ҳақида сўз юритар экан, уларни 

қуйидагича таснифлайди. Вибрацияга (тебраниш) асосланган чолғулар:  

− торли (уд, рубоб, танбур, чанг, нузха, қонун ва ҳ.к.);

− торсиз (анқо, авони, меҳтар);

− пуфлама (най, сурнай);

− сиқиқ ҳаво воситасида товуш чиқазиладиган (арғанун) [6.Б.58].

Хулоса сифатида шуни қайд этиш лозимки, биргина Ўрта асрлар Шарқ

алломалари ва мутафаккирларининг мусиқа санъатида олиб борган йирик 

тадқиқотлари асосида шахсни тарбиялаш, унинг эстетик онгини ривожлантириш, 

мантиқий фикрини такомиллаштиришнинг илмий-назарий асослари яратилган бўлиб, 

мазкур тадқиқотлар ижодкор шахслар тарбиясида илмий ижод ва мантиқий 

фикрлашнинг назарий-методологик асосларини таъминлайди. 

